PRIFYSGOL BANGOR

YSGOLORIAETH FYNEDIAD 2024                 CYMRAEG (MAMIAITH)

AMSER: 2 AWR

Atebwch y DDAU gwestiwn (1 awr yr un).


1.  Ymatebwch i UN o'r cerddi canlynol, gan lunio sylwadau ar ei chynnwys a’i chrefft. Ceir geirfa ar y diwedd yn y ddau achos i’ch helpu. 

(a)
Ffrwydrad

Nodyn gan y bardd: ‘Ymateb i gais y Golygydd am gerdd ar gyfer y flwyddyn newydd i’r cylchgrawn Cristion oedd y gerdd hon. A thrychineb Chernobyl* newydd ddigwydd, ceisiais gyfuno mwy nag un neges yma’. [*Trychineb Chernobyl: yn Ebrill 1986 bu ffrwydrad dinistriol ym mhwerdy niwclear Chernobyl yn yr Undeb Sofietaidd. Gwasgarwyd ymbelydredd niwclear dros rannau helaeth o’r Undeb Sofietaidd ac Ewrop, yn cynnwys Cymru.]


1			Wrth groesi’r trothwy,
deil y ffrwydrad i ffrydio
drwy’r cof a’r corff,
drwy’r gwythi a’r gwythiennau.
5			Dryswyd ein bydysawd
gan hydreiddiad yr ymbelydredd.

O bellafoedd daear
daeth ar grwydr
haint y ffrwydrad
10			atom ni,
			gan adael ei nod a’i anaf
ar ddyn ac anifail.
Llanwodd ein llynnoedd
a suddo ym merw’r môr
15			yn bresenoldeb oesol.
Cnydiodd yn ein daear y cnawd
fu’n llawn egni goleuni gloyw.
		
Ym mhwerdy’r beudy budr
ymbelydrodd rhagluniaeth
20			i hanes dyn.
Gollyngwyd cariad newydd i’r cread			…/Trosodd
yn ddibris o ddiogelwch,
a’r geni’n gannaid
yn troi hanner-bywyd byd
25			yn fywyd anllygredigaeth –
bwriad Duw 
yn difa brad dyn.

Wrth groesi’r trothwy eleni eto,
deil y ffrwydrad i ffrydio’n ffres.
30			Ymdreiddiodd yr ymbelydredd
yn haint o ddiheintio
hyd gymalau ein holl gymylau milain.
Wrth groesi’r trothwy,
cysgodwn yn ei dangnefedd.


Geirfa
2	deil . . . i ffrydio	‘y mae’n dal . . . i ffrydio’
2	ffrydio			llifo; llifeirio
4	gwythi			llinynnau cryf yn y corff sy’n dal y cyhyrau wrth yr esgyrn 	
6	hydreiddiad		y weithred o ymledu, o fynd ar led
6	ymbelydredd		llygredd niwclear niweidiol
9	haint			clefyd; afiechyd
11	nod			marc; ôl
16	cnydiodd		cynhyrchu ffrwyth/tyfiant/cnwd
19	rhagluniaeth		gofal amddiffynnol Duw  
22	yn ddibris		heb ystyried; heb falio dim
23	yn gannaid		yn ddisglair; yn wych
25	anllygredigaeth	y cyflwr o fod yn anllygredig; purdeb
27	difa			dinistrio
30	ymdreiddiodd		ymledodd; hydreiddiodd
31	diheintio		rhyddhau oddi wrth hain; puro
32	cymalau		y cyswllt rhwng dau asgwrn yn y corff; rhannau o’r corff
32	milain			ffyrnig; creulon; ffiaidd
34	tangnefedd		heddwch


(b)
Gwerin

1			Nid arwyr gloywon monynt,
na mawrfrydig fel yr holl gewri gynt.
Fe’u gwelaf mewn tafarn,
ar y ffordd, yn y siop a’r ffair;
5			dynion cyffredin, dan din a daionus;
yn greulon, yn wirion yn aml;
yn ddichellgar a dewr bryd arall.
Hen haid go gyffredin ydynt					   …/Trosodd
o gamwedd a rhinwedd ar eu hynt.				    

10			Ond maen nhw’n clebran hen, hen iaith;
baldorddi’n drwsgwl-ryfeddol o’u boliau
hen eiriau’r gwaed, sôn am chwarae a gwaith;
ynni a sbîd peiriannau;
campau yfed, merched, prisiau’r mart
15			a’r gweddill dibwys pwysig . . .
Maen nhw’n clebran hen, hen iaith:
hŷn na’i hen frenhinoedd,
mor newydd â’r sgandal ddiweddara.
Nid arwyr gloywon monynt,
20			na mawrfrydig fel yr holl gewri gynt.

Hen rai didaro, dihidio ydynt;
gwddyn, diargyhoeddiad 
o’r ‘pethe’ dwys a phwysig;
byth yn bybyr fel cynhalwyr ein hiaith
25			a’n gwerthoedd, hawdd digio wrthynt.
Nid arwyr gloywon monynt,
na mawrfrydig fel yr holl gewri gynt.
		
Ond pe baent yn stopio byw;
yn darfod, rywsut, yn y dyfodol;
30			eu hanian yn dihoeni
a’u teip yn diflannu o’n tir,
byddai hen eiriau gwinau eu gwaed
yn pylu’n eiriau dadlau a dysg
yn unig, yn edwino
35			a llwydo’n grair diwylliedig;
gwelwi’n sgerbydau o eiriau oer
rhwng cynnwr a brawl y cŵn a’r brain.			
Nid arwyr gloywon monynt,
na mawrfrydig fel yr holl gewri gynt.

Geirfa
1	gloywon		ffurf luosog ar yr ansoddair gloyw = disglair
2	mawrfrydig		mawr o ran meddwl ac ysbryd; arwraidd; bonheddig
5		dan din		yn twyllo; slei
7	dichellgar		yn cynllwynio; yn twyllo
8	haid			criw; grŵp
9	camwedd		drygioni; bai
10	clebran			siarad
11	baldorddi		siarad yn gyflym mewn ffordd wirion; siarad lol/dwli; malu awyr
21	didaro			digyffro; diofal; heb ddim yn effeithio arnynt
21	dihidio			difater; di-hid
22	gwddyn		cyndyn; ystyfnig					…/Trosodd
22	diargyhoeddiad	heb fod â barn gref ynghylch mater neu egwyddor   
23	y ‘pethe’		y pethau hynny sydd yn rhan o’r diwylliant Cymraeg
24	pybyr			brwd; eiddgar; selog (e.e. dros achos penodol)
30	anian			natur neu ansawdd sylfaenol (rhywun neu rywbeth)
30	dihoeni		mynd yn ddifywyd; gwanychu
32	gwinau			lliw’r pridd; brith
33	pylu			mynd yn bŵl neu’n wan
34	edwino		gwywo; darfod yn raddol
35	llwydo			colli lliw; dirywio; pydru
35	crair			peth sanctaidd/cysegredig; rhywbeth i’w gadw heb ei newid
35	diwylliedig		wedi ei ffurfio/wella gan addysg; yn cael ei addoli
36	gwelwi			colli lliw; mynd yn welw
37	cynnwr			cynnwrf; cyffro
37	brawl			siarad ymffrostgar uchel; siarad gwag


2.  Pa un NEU ddau destun gosod ar eich cwrs Cymraeg yn ystod y ddwy flynedd ddiwethaf sydd wedi gwneud argraff arbennig arnoch?  Esboniwch eich dewis.	

